
Talde Mistoko foru parlamentari eta VOXeko kide Emilio Jiménez Románek honako mozio hau aurkezten du, 2025eko azaroaren 13ko Osoko Bilkuran eztabaidatu eta onesteko:
Zioen azalpena
Lehen sektoreak espainiar guztioi ematen digu jaten.  Gure nekazariak eta abeltzainak dira janaria gure mahaira eramaten dutenak, eta horiek dira, bipartidismoak gobernatzen dituen administrazioek oztopo guztiak jartzen dituzten arren, gure elikadura-subiranotasuna bermatzen dutenak.  Gizon eta emakume arduratsu horiek, pertsekuzioa eta tratu txar sistematikoa gorabehera, bizitza ematen diote landa-munduari, eta egunero atsedenik gabe lan egiten dute beren ustiategiak aurrera ateratzeko, zeinetako asko gurasoengandik seme-alabengana igaro izan diren, gure Nazioaren arima eta izate den tradizioa mantenduz.
Gure nekazariak eta abeltzainak belaunaldiz belaunaldi egiten ari diren lan goresgarriari esker, gure Naziorako oinarrizkoa eta estrategikoa den sektore bat eraiki ahal izan da, funtsezko zeregina duena kulturaren, demografiaren, gizartearen, basogintzaren eta ekonomiaren arloetan, zeinak bereziki garrantzitsuak diren Espainia landatar eta hustuarentzat.  Lehen sektorearen garrantzi ekonomikoa, ekonomia nazionalaren testuinguruan, Espainiako Estatistika Institutuak Kontabilitate Nazionalean argitaratutako kopuruen bidez baloratzen da.  Espainiako Estatistika Institutuaren Kontabilitate Nazionalaren datuen arabera, lehen sektorearen balio erantsi gordina 40.412 milioi eurora iritsi zen 2024an, eta hori BPGaren % 2,5 izan zen.  Horren gainetik daude, garrantzi ekonomikoari begira, eraikuntzaren sektorea (BPGaren % 5,3), industriarena (% 14,2) eta zerbitzuena (% 69,1).  Orobat, lehen sektoreak lanaldi osoko 680.200 lanpostu baliokide sortu zituen, 2023an baino % 1,8 gutxiago, eta hori Espainiako lanaldi osoko landun baliokideen % 3,4 izan zen. 
Landa-eremuetan biztanleria finkatzeak eta Espainia landatarraren garapen ekonomikoak bezala, nabarmena da lehen sektoreak geoestrategian eta osasun publikoan duen inpaktu izugarria, sektore giltzarria baita elikadura-segurtasuna eta -subiranotasuna bermatzeko garaian; izan ere, arlo horiek garrantzi handikoak dira egungo nazioarteko egoera nahasiari erreparatzen badiogu, bai eta azken urteetan detektatutako alerta sanitarioen gorakadari ere, gure nekazari eta abeltzainei exijitzen zaizkien eskakizun fitosanitario berberak betetzen ez dituzten Europar Batasunetik kanpoko produktuak masiboki sartzen ari baitira.
Gainera, ezin dugu ahaztu gure nekazariek eta abeltzainek –baita ehizaren eta basogintzaren sektoreko profesionalek ere– zeregin oso garrantzitsua betetzen dutela suteak prebenitzen eta itzaltzen, nahiz eta instituzioek bazterreratu egin dituzten hainbat hamarkadatan.  Adibide gisa, abeltzaintza- eta ehiza-ustiategietan, artzaintzari esker nabarmen murriztu daiteke material erregaiaren karga, eta, bestalde, gure nekazaritza-ustiategiek, uzta ondorengo garbiketa-, laborantza- eta suebaki-lanekin, modu aktiboan laguntzen dute sugarren hedapena geldiarazten.  Erraz sumatzen da funtzio horien garrantzia, joan den udan gure Nazioa erraustu zuten suteen ondorio suntsitzaileak ikusita.
Hala ere, sektoreak gure ekonomian duen pisua handia izaten jarraitzen badu ere, ikusten dugu ezen, hamarkada bakar bat baino gutxiagoan, milaka nekazaritza- eta abeltzaintza-ustiategi itxi behar izan direla.  Datu ofizialen arabera, hamarkada bakar batean –2013tik 2023ra– Espainiak 180.000 ustiategi baino gehiago galdu ditu.  Argi dago gaitz hori gure esparruaren errentagarritasun ekonomikoaren aurrean fanatismo klimatikoa lehenesten duten politiken emaitza zuzena baino ez dela; horrek, gure lehen sektorearen zahartze nabarmenarekin eta belaunaldi-erreleborako sustapen instituzionalaren faltarekin batera, arrisku larrian jartzen du sektorearen beraren biziraupena etorkizun ez oso urrun bati begira. 
Denborak erakutsi du popularrek eta sozialistek partekatzen duten agenda klimatikoa –bai Bruselan, bai gure instituzio nazionaletan– heriotza-epaia dela gure landa-ingurunerako.  Hamarkadetan zehar, bipartidismoak gauza bat esan du hemen Espainian, baina gero kontrakoa bozkatu du Bruselan, erabakiak hartzen diren lekuan.  Popularrak eta sozialistak gupidagabeak izan dira landa-ingurunearekin Espainian, eta mota guztietako arauak eta zergak ezarri dizkiete ekoizleei, baina gero otzanak ziren eta Bruselak inposatzen zien guztia asumitzen zuten.
Ingurumen- eta klima-fanatismo horren froga paradigmatikoa da Europako Itun Berdea (EIB) eta haren babespean garatutako arau guztiak.  Tresna hori, NPEren aurrekontu-murrizketa etengabeekin eta ingurumen-betekizunen hazkunde esponentzialarekin batera, heriotza-epaia da lehen sektore nazional eta europarrarentzako, aspaldian hilzorian baitago.
Gure lehen sektorearen etorkizuna arriskutik libre izanen da, soil-soilik, adostasun aurrerakoiak fanatismo klimatikoari amaiera ematen badio, ekoizpen-kostuen hazkunde esponentziala arintzen badu, lauza burokratikoa eta hipererregulazioa desagerrarazten baditu, lehentasun komunitarioaren printzipioa, elkarrekikotasuna, merkatu bakarra eta finantza-elkartasuna bermatu eta lehia desleiala deuseztatzen badu, eta belaunaldien arteko erreleboa benetan sustatzen duten politikak bultzatzen baditu, sektorea gure gazteentzat erakargarri eginez.
Bide horretatik joan beharrean, duela gutxi ikusi ahal izan dugu adostasun aurrerakoiak truke-txanpon gisa erabiltzen duela gure lehen sektorea: lehenik, etorkizuneko NPEren proposamenarekin, bigarrenik, Mercosurrekin gauzatutako akordioarekin, eta, azkenik, EB-Maroko Akordioa aldatzeko proposamenarekin. 
Lehenik eta behin, Batzordeak planteatzen duen NPEren etorkizuneko erreformak, orain arte NPEri esleitutako aurrekontuaren % 22ko murrizketa gehigarria ezartzeaz gain, ezabatu nahi du, era berean, hirurogei urte baino gehiago igaro ondoren, politika berezi hori babestu duen aurrekontu-autonomia.  Horrek esan nahi du zuzeneko laguntza gutxiago nekazarientzat, inbertsio gutxiago modernizazioan eta, azken batean, etorkizun txikiagoa landa-eremurako eta gure elikadura-subiranotasunerako.
Bigarrenik, Mercosurren eta EBren arteko akordioak erakusten digu, beste behin, Bruselak truke-txanpon gisa erabiltzen duela gure lehen sektorea hirugarren herrialdeekin egindako merkataritza-akordioetan. Horrek, praktikan, Europar Batasunetik kanpoko nekazaritzako elikagaien lehia desleialaren hazkunde esponentziala baino ez du ekarri, eta, kasu zehatz honetan, bereziki eraginen die gure ekoizleei arlo hauetan: behi-azienda eta etxeko hegaztiak, azukrea eta arroza, zitrikoak, eztia, tomateak –berez, Marokoko tomateen inportazioek eragin handia dute sektore horretan– eta erremolatxa, beste askoren artean. 
Azkenik, EB-Maroko Akordioa aldatzeko proposamena adimenaren aurkako eraso handia da, eta popularren eta sozialisten batzordearen zentzugabekeria legal eta morala ere.  Izan ere, aurrean daukagun adibideak argi eta garbi erakusten digu adostasun aurrerakoiak Bruselan gauza bat egin eta maila nazionalean guztiz kontrakoa esaten duela, espainiarrek joan den urriaren 16an, osteguna, Diputatuen Kongresuan ikusi ahal izan zuten bezala, VOXen mozio bati esker, Behe Ganberak baztertu egin baitzuen Batzordeak EBJAren epaia betetzea saihesteko maniobra.  Hori guztia, Auzitegiaren epaiaren irmotasuna gorabehera: EBk eta Marokok muga-zergen lehentasunak Mendebaldeko Saharara hedatzeko lortu zuten akordioa legez kanpokoa zen.  Gogorra da ikustea nola, ia hamar urteko kalbario judizialaren ondoren, Úrsula von der Leyenen Batzordeak berriz ere makurtu den Marokoren interesen aurrean.  Kaltetuek, betikoek, gure nekazariek, jarraitu beharko dute ekoizpen-estandar berberekin ekoitzi ez diren milaka tona nekazaritza-produktuen lehia desleiala jasaten. 
Gogora dezagun Marokok Espainia gainditu duela tomate-esportazioetan EBren barruan, guztiz onartezina dena.  Argi dago Bruselako eliteek nahi dutela Maroko "Europako ortu berria" izatea, eta, horretarako, gure lehen sektorea, gure landa-mundua, desegin behar dute, eta gure elikadura-segurtasuna eta -subiranotasuna desagerrarazi ere.
Faktoreen konbinazioa –aurrekontu-murrizketak, NPE politika bereizi gisa desagertzea, Itun Berdeari eustea, merkataritza-itun kaltegarriak, hala nola Mercosurrekin eta Marokorekin egindakoak, eta ekoizpen-kostuen igoera geldiezina– benetako erloju-bonba bat da Europako landa-eremurako.  Hau ez da kasualitatea, baizik eta popularrek eta sozialistek Bruselan hamarkadetan ezarritako eta Espainian gure nekazariak abandonatu dituzten alderdiek txalotu dituzten politiken emaitza.
Espainiako landa-eremuak ezin du jarraitu landa-ingurunea inoiz zapaldu ez duten burokrata batzuek hartzen dituzten erabakien biktima izaten.  Bada garaia gure elikadura-subiranotasuna eta Espainiako esparruaren biziraupena arriskuan jarri dituztenak seinalatzeko.  Premiazkoa da PPk eta PSOEk, instituzio guztietatik, bereizketarik gabe, amaitutzat eman dezatela fanatismo klimatikoa, gure landa-eremua kriminalizatu besterik egin ez duena, Europar Batasunetik kanpoko herrialdeen interesak lehenesten zituen bitartean. 
Horregatik guztiagatik, honako erabaki proposamen hau aurkezten dugu:
1. Nafarroako Parlamentuak Espainiako eta Nafarroako gobernuak premiatzen ditu aitor dezaten gure nekazariek eta abeltzainek egiten duten lan handia, eta berma ditzaten biztanleria finkatzea eta hazkunde ekonomikoa Espainia landatarrean eta hustuan, elikadura-segurtasuna kalitate goreneko nekazaritzako elikagaien ekoizpenaren bitartez, gure Nazioaren elikadura-subiranotasuna eta suteen prebentzioa gure mendietan. 
2. Nafarroako Parlamentuak Espainiako eta Nafarroako gobernuak premiatzen ditu gaitzets dezaten Batzordeak etorkizuneko NPErako aurkeztutako proposamen-zirriborroa, eta exiji dezaten berehala proposamen berri bat, aurrekontu-murrizketarik jasoko ez duena, ingurumen-betekizunak nekazaritza-ustiategien errentagarritasun ekonomikoaren gainetik lehenetsiko ez dituena, eta NPEk orain arte politika bereizi gisa izan duen aurrekontu- eta politika-autonomia luzatuko ez duena, Funts Erkidean sartuko baitu. 
3. Nafarroako Parlamentuak Espainiako eta Nafarroako gobernuak premiatzen ditu erabat bazter dezaten Europako Itun Berdea, ondorio larriak izan baititu Espainiako ekonomian, bereziki gure lehen sektorean.  Era berean, susta dezaten Europako Itun Berdean eta 2030 Agendan oinarritutako politika guztiak indargabetzea, bereziki Baserritik Mahaira Estrategia eta Biodibertsitatearen aldeko Estrategia, eta azterlan bat egin dezaten Europako Itun Berdearen eta 2030 Agendaren ondoriozko politikek Espainian izan duten eragin ekonomiko eta sozial negatiboa aztertzeko. 
4. Nafarroako Parlamentuak Espainiako eta Nafarroako gobernuak premiatzen ditu bultza dezaten natura-ingurunearen eta paisaiaren benetako kontserbazioa, gure lehen sektorearen jarduera babestearekin eta errespetatzearekin batera.  Era berean, susta dezaten arau-esparru bat gure nekazaritza-lurzoruak eta natura-ondarea energia berriztagarrien ugaritze indiskriminatuaren aurka babesteko.
5. Nafarroako Parlamentuak Espainiako eta Nafarroako gobernuak premiatzen ditu Europako instantzietan exiji dezaten erkidego- lehentasunaren eta elkarrekikotasunaren printzipioa berreskuratzea eta aplikatzea merkataritza-akordio guztietan irismen orokorreko printzipio juridiko gisa, betiere Espainiako lehen sektorearen interesen alde, elikadura-subiranotasuna eta -segurtasuna bermatzeko. Horretarako, elkarrekikotasun-printzipioa bermatu beharko da, ispilu-klausulak sartuz EBra inportatutako nekazaritza-, abeltzaintza- eta arrantza-produktu guztietan, zeinek Espainiako ekoizleek betetzen dituzten eskakizun guzti-guztiak bete beharko dituzten, hala nola ingurumen- eta klima-arlokoak, burokratikoak, fitosanitarioak eta lan-arlokoak.
6. Nafarroako Parlamentuak Espainiako Gobernua premiatzen du areagotu ditzan mugako kontrolak, bermatzeko inportatutako produktuen % 100ek EBko barne-araudiak betetzen dituztela eta dagozkien merkataritza-akordioetan ezarritako kuotaz kanpoko eragiketetarako ezarritako zerga oro ordaintzen dela.  Ildo horretan, susta dezan Estatuko portuetako mugako ikuskapen-postuetako langileen, materialen eta nekazaritzako elikagaien analisi-zentroen zuzkidura handitzea, bereziki nekazaritzako eta abeltzaintzako inportazio handiak dituzten guneetan.  Ez da inola ere onartuko Europar Batasunetik kanpoko estatu esportatzaileak edo produktuaren salerosketa-katean esku hartzen duen beste edozein subjektuk egindako produktuaren adostasunari buruzko erantzukizunpeko adierazpenik. 
7. Nafarroako Parlamentuak Espainiako eta Nafarroako gobernuak premiatzen ditu susta dezaten behar diren lege-aldaketak egitea kontsumitzaileengana iristen diren produktuen jatorriari buruzko etiketatze-estandar argiak ezartzeko, eta jatorriz Espainiakoak ez diren produktuak "Espainiako jatorria" balute bezala merkaturatzea irmoki zigortzeko.
8. Nafarroako Parlamentuak Espainiako eta Nafarroako gobernuak premiatzen ditu lehenbailehen geldiaraz ditzaten Marokon eta Espainiari lehia desleiala egiten dion Europar Batasunetik kanpoko edozein herrialdetan nekazaritzako elikagaien proiektuak finantzatzera bideratutako Espainiako funts publikoen transferentziak, eta exiji dezaten haien nekazaritza-sektorea finantzatzera bideratutako Europako funtsak etetea. 
9. Nafarroako Parlamentuak Espainiako eta Nafarroako gobernuak premiatzen ditu berehala eten dezaten Marokoren eta EBren arteko nekazaritza-akordioa, kalte ekonomiko handia eragiten baitio Espainiako eta Batasuneko nekazaritzako elikagaien ekoizpenari.  Era berean, exiji dezaten merkataritza-akordioak Espainiako eta Europako lehen sektorean duen inpaktu ekonomiko eta sozialari buruzko txostena egitea. 
10. Nafarroako Parlamentuak Espainiako eta Nafarroako gobernuak premiatzen ditu EBren eta Marokoren arteko merkataritza-akordioak eteten ez diren bitartean, ez dezala onartu EB-Maroko Elkartze-Akordioa aldatzea  Mendebaldeko Saharatik datozen laboreak lehentasunezko muga-zergen bidez sartzeko, Europar Batasuneko Justizia Auzitegiaren 2024ko urriaren 4ko epaia betez. 
11. Nafarroako Parlamentuak Espainiako eta Nafarroako gobernuak premiatzen ditu bazter dezaten EB-Mercosur merkataritza-akordioa Espainiako ekoizleen interesei eta, zehazki, lehen sektoreari, landa-munduari eta haien bizimodu tradizionalei kalte egiten dien guztian.  Era berean, exiji dezaten merkataritza-akordioak Espainiako eta Europako lehen sektorean duen inpaktu ekonomiko eta sozialari buruzko txostena egitea.
12. Nafarroako Parlamentuak Espainiako eta Nafarroako gobernuak premiatzen ditu EBko instituzioen aurrean sala dezaten Europako Batzordearen opakutasuna Mercosur akordioaren negoziazioan eta tramitazioan.  Europako nazioek, Europako Parlamentuak eta nekazaritzako elkarte eta erakundeek jakin gabe egin baita negoziazio hori.
13. Nafarroako Parlamentuak Espainiako eta Nafarroako gobernuak premiatzen ditu EBn exiji dezaten EBko lurraldean debekatutako fitosanitarioekin tratatutako hirugarren herrialdeetako nekazaritzako elikagaien inportazioa debekatzea.
14. Nafarroako Parlamentuak Espainiako Gobernua premiatzen du susta dezan Nekazaritzako Aseguruen Espainiako Sistemaren berrikuspena, Espainiako landa-eremuaren beharren aurrean indartzeko.
15. Nafarroako Parlamentuak Espainiako eta Nafarroako gobernuak premiatzen ditu berma dezaten Elikadura-katearen funtzionamendua hobetzeko neurriei buruzko abuztuaren 2ko 12/2013 Legea behar bezala aplikatzen dela, Espainiako nekazarien eta abeltzainen babesa eta errentagarritasuna bermatzeko.
16. Nafarroako Parlamentuak Espainiako eta Nafarroako gobernuak premiatzen ditu bultza dezaten benetako sinplifikazio burokratikoa eta administratiboa, gure lehen sektoreak jasaten dituen administrazio-izapideen bolumena eta konplexutasuna nabarmen murrizteko.
17. Nafarroako Parlamentuak Espainiako eta Nafarroako gobernuak premiatzen ditu atzera dezaten 2027ko urtarrilaren 1etik haratago landa-koaderno digitala martxan jartzea, sistema digitalen irisgarritasun eta segurtasun osoa bermatu arte. 
18. Nafarroako Parlamentuak Espainiako eta Nafarroako gobernuak premiatzen ditu bultza dezaten belaunaldi-erreleboa landa-eremuan, gazteei nekazaritza- eta abeltzaintza-jardueran sartzeko laguntza eskainiz haien iraunkortasuna eta profesionalizazioa bermatzeko neurrien bidez, bai eta nekazaritzako elikagaien kooperatibetan sartzea sustatuz ere. 
19. Nafarroako Parlamentuak Espainiako eta Nafarroako gobernuak premiatzen ditu bultza ditzaten nekazaritza-jarduera duintzeko eta aberastasuna eta enplegua sortzen egiten duen ekarpen erabakigarria sendotzeko neurriak, bai eta nekazaritzako elikagaien kooperatibismoak Espainiako landa-ingurunean duen zeregina berariaz aitortzeko ere. 
20. Nafarroako Parlamentuak Espainiako eta Nafarroako gobernuak premiatzen ditu susta dezaten uraren plan nazional bat, lurralde nazional osoko ur-baliabideen –euri-urak, lurpeko urak, ur gatzgabetuak, gezatuak eta leheneratuak– kudeaketa arrazionala jasoko duena eta, elkartasunaren eta ondasun komunaren printzipioetan oinarrituta, arroen interkonexioa barne hartuko duena testuinguru klimatologiko kaltegarriei aurre egiteko funtsezko neurri gisa, eta espainiar guztiek ura izatea bermatuko duena, Espainiako toki guztietan.
21. Nafarroako Parlamentuak Espainiako eta Nafarroako gobernuak premiatzen ditu susta dezaten lur ureztatuen plan nazional bat, azalerak modernizatzen lagunduko duena, ura modu eraginkorragoan erabiltzeko eta kontsumo-bolumena murrizteko.
22. Nafarroako Parlamentuak Espainiako eta Nafarroako gobernuak premiatzen ditu ehiza har dezaten kultura-ondare komuntzat eta espezieak kudeatzeko, gure ingurune naturala kontserbatzeko eta Espainia landatarraren garapen sozioekonomikorako funtsezko jardueratzat.  Halaber, artzaintza har dezala landa-eremua eta mendia babesteko eta suteen aurkako prebentziorako beharrezko jardueratzat. 
23. Nafarroako Parlamentuak Espainiako eta Nafarroako gobernuak premiatzen ditu abian jar dezaten suteak prebenitzeko eta kudeatzeko estrategia nazional egiazko eta berri bat, non funtsezko zeregina izanen duten abeltzaintzaren, nekazaritzaren, ehizaren eta basogintzaren sektoreetako gure profesionalek. 
24. Nafarroako Parlamentuak Espainiako eta Nafarroako gobernuak premiatzen ditu egin dezaten hitzarmen bat Espainiako eskualde guztiekin, lizentzia nazional bakarra ezartzeko ur kontinentaletako ehizarako eta arrantzarako, bai eta parke nazionaletan ehiza-jarduera ahalbidetzeko beharrezkoak diren legegintza-neurriak abiarazteko ere.
25. Nafarroako Parlamentuak Espainiako eta Nafarroako gobernuak premiatzen ditu susta dezaten otsoaren plan nazional bat egitea, barne hartuko dituena ehiza-kontrol egokia, errolda eguneratua eta abeltzainei eragindako kaltearekiko proportzionala den konpentsazio-sistema, eta otsoa Babes Bereziko Erregimenean dauden Espezie Basatien Zerrendatik kanpo uztea lurralde guztietan, bereizketarik egin gabe –bereziki Duero ibaiaren hegoaldean dauden populazioak–, baldin eta otsoa kontrolik gabe ugaltzen ari bada eta gure abeltzainei etengabeko kalteak eragiten badizkie.  Era berean, basurde-populazioak kontrolatu behar dira, ehiza-jardueraren bidez.
26. Nafarroako Parlamentuak Espainiako eta Nafarroako gobernuak premiatzen ditu exiji diezaioten Europako Batzordeari salbuespenez erabil daitezkeen fitosanitarioak baliatzeko animalien eta landareen osasunari eragiten dioten izurrite inportatuak, Europar Batasunetik kanpoko herrialdeetatik datozen produktuetan sartutakoak, kontrolatzeko eta desagerrarazteko.  Era berean, ez dezaten debekatu substantzia fitosanitarioak erabiltzea, baldin eta landareen eta animalien osasuna bermatzeko alternatiba eraginkorrik ez badu.
27. Nafarroako Parlamentuak Espainiako eta Nafarroako gobernuak premiatzen ditu aurrera egin dezaten zientzia eta teknologiaren erabileran, bereziki edizio genomikoko teknika berrietan, nekazaritzak eta abeltzaintzak dituzten erronkei aurre egiteko beharrezko tresna gisa. 
28. Nafarroako Parlamentuak Espainiako eta Nafarroako gobernuak premiatzen ditu sor dezaten kontingentzia-funts bat animalien eta landareen osasunari eragiten dioten izurriteek kaltetutakoentzat, agintariek gomendatutako tresnek eta erabilitako bitartekoek –oro har, baimenduta daudenek– izurritea prebenitzeko, kontrolatzeko edo desagerrarazteko balio ez duten kasuetarako.
29. Nafarroako Parlamentuak Espainiako eta Nafarroako gobernuak premiatzen ditu bultza dezaten eskoletan eta ikastetxeetan plan espezifikoak egitea, nekazaritzak eta nekazariek elikagaien ekoizpenean, natura-ingurunearen zaintzan eta lurraldearen kontserbazioan betetzen duten funtsezko zeregina ezagutzera emateko. 

